
Útdráttur 

Hér er farið heildrænt yfir stöðu transfólk á Íslandi. Er það gert með því að skoða 

lagalega- og félagslega stöðu transfólks. Mikivægt er að bera saman lagalega stöðu 

transfólks á Íslandi við önnur Evrópulönd. Þörf er á fara yfir þau grunnhugtök sem 

tengjast transfólki svo hægt sé að setja sig í stöðu þeirra. Þegar einstaklingur fer í 

gegnum kynleiðréttingarferlið hefur það ekki bara gífurlega áhrif á líf hans heldur einnig 

á fjölskyldu hans og nánasta umhverfi. Reynst hefur transfólki erfitt að koma út úr 

skápnum, ef svo má að orði komast, þar sem það hræðist hvernig samfélagið bregst við. 

Enda hafa rannsóknir sýnt að tarnsfólk verði fyrir fordómum og útskúfun. 

Ísland er nokkuð framarlega miðað við mörg Evrópulönd þegar kemur að lagalegu 

umhverfi transfólks. Þó eru lögin ekki hafin yfir gagnrýni enda hefur verið bent á að ekki 

sé nógu langt gengið til þess að transfólk fái fullt jafnrétti á við aðra. Einnig er talið að 

áherslan á að sjúkdómsvæða transfólk hafi neikvæð áhrif á líðan þeirra. Þarf transfólk að 

samþykkja það að það sé veikt til þess að eiga rétt á þjónustu sem er þeim nauðsynleg? 

Eftirfarandi skrif gefa til kynna að þó að margt jákvætt hafi náðst í málefnum transfólks 

á Íslandi en alltaf má gott bæta. 

Formáli  

Þessi ritgerð er 12 ECTS - eininga lokaverkefni til BA gráðu í félagsráðgjöf við  

Félagsráðgjafardeild Háskóla Íslands. 

Ástæðan fyrir því að ég valdi þetta sérstaka efni er margþætt. Ég hef unnið á 

geðsviði Landspítala Háskólasjúkrahús í um 11 ár. Þar hef ég búið við þau forréttindi að 

fá að skyggnast inn í líf einstaklinga og aðstoða þá í sínum vanda. Hef ég tekið eftir að 

undanfarin ár hefur aukning orðið á þeim einstaklingum sem hafa komið á geðsviðið 

sem glíma við kynáttunarvanda. Fannst mér því rétt að skoða þann málaflokk betur þar 

sem þekking mín á honum var ekki mikil. 

Þakklæti til fjölskyldu og vina er mikið þegar kemur að ritgerðinni. Hef ég fengið 

hvatningu og stuðning þegar ég hélt að ég gæti ekki klárað þetta verkefni. Ég hef fengið 

mikinn stuðning frá núverandi og fyrverandi vinnufélögum á geðsviði landspítalans og 

hafa athugasemdir þeirra verið mjög gagnlegar. Ég vil einnig þakka leiðbeinanda mínum 

henni Guðbjörgu Ottósdóttur fyrir góð ráð og hjálp við að ramma inn ritgerðina svo ég 

færi ekki út um víðan völl. 

Við gerð þessarar ritgerðar fékk ég aftur áhuga á félagsráðgjöf og mun í framhaldinu 

stefna á framhaldsnám á því sviði. 

1 Inngangur 

Í þessari ritgerð verður staða þekkingar á málefnum einstaklinga sem fara í gegnum 

kynleiðréttingarferlið könnuð. Rannsóknarspurningin í þessari heimildarritgerð er að 

skoða stöðu á þekkingu transfólks á Íslandi. Hver er þekkingin á lagalegri og félagslegri 

stöðu transfólks á Íslandi? 

Mikilvægt er að skoða stöðu transfólk á Íslandi og bera hana saman við stöðuna 

erlendis til að sjá hvar við stöndum þegar kemur að málaflokknum. Minnihlutahópar 

verða oftar en ekki fyrir andlegu og/eða líkamlegu ofbeldi, fordómum, útskúfun og 

margskonar mismunun og á það einnig við um transfólk (Turner, Whittle, Combs, 2009; 

Whittle, Turner, Al-Alami, 2007). Þess vegna er mikilvægt að lagaleg staða transfólks sé 

skýr og að henni sé fylgt eftir ef á hana reynir (Sandra Lyngdorf, Kolbrún Birna Árdal, 

Erna Sif Jónsdóttir, Guðrún Dögg Guðmundsdóttir og Jóna Aðalheiður Pálmadóttir, 

2012). 

Eftir að umboðsmaður Alþingis kom með ábendingar árið 2011 varðandi réttarstöðu 

transfólks var sett á laggirnar nefnd til þess að fara yfir réttarstöðu þeirra (Þingskjal 

1174, 2011-2012). Árið 2012 voru samþykkt lög um réttarstöðu einstaklinga með 

kynáttunarvanda en markmið þeirra var að tryggja að staða einstaklinga með 

kynáttunarvanda væri jöfn fyrir lögum á við aðra (Lög um réttarstöðu einstaklinga með 

kynáttunarvanda nr. 57/2012, 1.gr). Segja má að þessi lagasetning hafi skipt transfólki 

miklu máli, en þau eru ekki hafin yfir gagnrýni enda eru ekki allir sáttir við lögin og vilja 

sjá ýmsar úrbætur á þeim (Ugla Stefanía Kristjönudóttir Jónsdóttir og Hilmar Hildarson 

Magnúsarson, 2014). 

Verða helstu fræðigreinar og rannsóknir sem snúa að transfólki og félagslegum 

veruleika þeirra skoðaðar ásamt því að gert verður grein fyrir þróun á réttindum og 

hagsmunum transfólks með sérstakri áherslu á transfólk á Íslandi. Einnig verður stuðst 

við skýrslur og greinar í tímaritum þar sem takmarkað efni er til um transfólk hér á landi. 

Með því að kanna stöðuna á fræðilegri þekkingu á málefnum transfólks má greina hver 

þekkingin er í dag og hvaða þarfir eru á frekari rannsóknum á málefnum þeirra. 

Fyrst verður farið yfir helstu skilgreiningar og hugtök sem tengjast transfólki. 

Mikilvægt er að átta sig á hvað hugtökin þýða þar sem þau gefa okkur innsýn og betri 

skilning á það hvað það er að vera trans. Mörg þessara hugtaka eru notuð á hverjum 

degi án þess að fólk átti sig endilega á því hvað þau þýða. Farið verður svo yfir lagalega 

stöðu transfólk í Evrópu og svo hér á Íslandi. Verður skoðað hver munurinn er á hinum 

ýmsu Evrópulöndum miðað við Ísland. Þar næst verður farið yfir kynleiðréttingarferlið 

og áhersla lögð á læknisfræðilega nálgun. Einnig verður farið í stöðu transfólks innan 

fjölskyldu, samfélags og vina sem og mismunun gagnvart transfólki verður lögð fram. Að 

lokum verður samantekt þar sem farið verður yfir helstu niðurstöður ritgerðarinnar. 

2 Skilgreiningar og hugtök 

Í þessum kafla verður farið yfir helstu hugtök og skilgreiningar sem snúa að transfólki. 

Transgender. Er hugtak sem upphaflega var þróað til móts við hugtakið 

klæðskiptihneigð (e. cross dressing) sem ekki var talið lýsa nógu nákvæmlega 

einstaklingum sem skuldbundu sig til þess að lifa daglega í gagnstæðu kyni miðað við þá 

sem voru með klæðskiptihneigð (Sullivan, 2003). 

Á sjötta áratug síðustu aldar tók maður að nafni Arnold Lowman sér nafnið Virginia 

Prince. Hann var gagnkynhneigður karl sem við klæðskipti fór í kyngervi konu. Talið er að 

Prince hafi verið fyrst allra til að nota hugtakið transgender. Prince notaði hugtakið 

transgender til þess að lýsa manneskju sem lifði stöðugt í öðru kyngervi en þeirra 

líffræðilega kyn segði til um og án þess að fara í skurðaðgerð til leiðréttingar á kyni. 

Prince boðaði að kynferði væri líffræðilegt og óbreytanlegt en að fólk gæti samt sem 

áður ráðið kyngervi sínu þar sem það væri félagslegt og menningarlegt fyrirbæri. Prince 

sagði að þær manneskjur sem veldu það að lifa í öðru kyngervi en kynferði segði til um 

ættu skilið sérstakt nafn og því kom nafnið transgender (Jóna Ingibjörg Jónsdóttir, 

2009). Þetta hugtak hefur náð að festa sig í sessi í gegnum tíðina með litlum breytingum, 

ýmist er talað um transgender einstaklinga eða transfólk. 

Í dag er þetta hugtak notað sem regnhlífarhugtak yfir margskonar kyngervi sem falla 

ekki undir hin hefðbundnu kyngildi samfélagsins. Transgender á því bæði við kyngervi og 

kynvitund einstaklings en tengist ekki kynhneigð hans. Transgender einstaklingur getur 

verið gagnkynhneigður, samkynhneigður eða tvíkynhneigður. Transgender er því afar 

vítt hugtak en megin merking þess er að einstaklingur fari út fyrir ríkjandi gildi um karla 

og konur svo sem með klæðaburði og atferli. Sumir fara þá leið og reyna að breyta sínu 

líffræðilega kyni með flóknum aðgerðum og/eða með hormónameðferðum. Þess vegna 

falla bæði klæðskiptingar og þeir sem óska eftir kynleiðréttingu undir þetta hugtak 

(Sandra Lyngdorf o.fl., 2012). 

Kyn (e. sex). Við flest lærum það frá blautu barnsbeini að kynin eru tvö. Fólk fæðist 

annað hvort sem strákur eða stelpa og sýnir því um leið ákveðið kyngervi samkvæmt 

sínu líffræðilega kyni. Veruleikinn er þó annar og mun flóknari. 

En kyn er notað til þess að vísa til hvort að einstaklingur er líffræðilega karlmaður 

eða kvenmaður. Líffræðilegt kyn ræðst af litningum einstaklingsins sem er XX fyrir konu 

og XY fyrir karlmann, kynkirtlum sem eru þá annað hvort eggjastokkar eða eistu, 

kynhormónum estrógen eða testrógen, ytri kynfæri sem eru þá limur eða snípur, innri 

kynfæri sem er leg eða blöðruhálskirtill, æxlunargeta viðkomandi sem er þá getnaður 

eða þungun, kynfrumur sem eru egg eða sæði, og öðrum kynferðislegum einkennum 

svo sem lögun mjaðma og brjósta, magn andlitshára og tónhæð málmróms (Newman og 

Grauerholz, 2002). 

Kyngervi (e. gender). Hér er átt við hið félagslega kyn, hvaða kyn hver einstaklingur 

velur að sýna sínu samfélagi og má því segja að kyngervi sé því tjáning á kynvitund (Jóna 

Ingibjörg Jónsdóttir, 2009). Kyngervi er því að endurspegla líffræðilegt kyn okkar, hvort 

að einstaklingur sé karl eða kona. Því er verið að vísa í menningarleg gildi, viðhorf, 

venjur og hlutverk sem einkenna kynin (Newman og Grauerholz, 2002). 

Flestir líta svo á að kyn og kyngervi haldist órjúfanlega í hendur. Að þeir sem fæðast 

sem karlmenn séu „karlmannslegir“ og að þær sem fæðast konur séu „kvenlegar“. Þó að 

samhengið á milli sé oft sterkt þá er það samt sem áður ekki það einfalt. Þó að það sé 

samhengi milli kyns og kyngervis þá ákvarðar annar hluturinn ekki hinn. Kyn og kyngervi 

er ekki það sama og mikilvægt er að horfa á það sem ólík en skyld hugtök (Newman og 

Grauerholz, 2002). 

Í stuttu máli má segja að kyngervi er notað til að lýsa þeim einkennum karla og 

kvenna sem eru búin til af hinu félagslega og menningarlega umhverfi á meðan kyn er 

líffræðilega ákvarðað. 

Kynvitund (e. gender identity). Hér er átt við djúpstæða innri tilfinningu og upplifun 

hverrar manneskju á eigin kyni (Jóna Ingibjörg Jónsdóttir, 2009). Kynvitund gefur okkur 

til kynna hvaða kyni viðkomandi manneskja samsamar sig og hún getur verið andstæð 

því kynferði sem einstaklingurinn var metin hafa við fæðingu (Jóna Ingibjörg Jónsdóttir, 

2009). 

Aðrir geta ekki ákvarðað kynvitund annara. Kynvitund er djúpstæða tilfinning 

manneskjunnar um að hún/hann tilheyri ákveðnu kyni. Talið er að slík vitund sé orðin 

fullmótuð þegar fimm ára aldri er náð. Kynvitund er það sem manneskjan finnur innra 

með sér og er hún ekki endilega sýnileg öðrum. 



10 

Kynvitund flestra passar við skynjun þeirra á hvaða líffræðilegu kyni þeir tilheyra en 

svo er ekki hjá transfólki. Þó að líkamleg einkenni tilheyri ákveðnu félagslegu kyni þá 

upplifa þau sig ekki sem það kyn. Segja má að hugur þeirra og líkami séu í andstæðum 

við hvort annað þar sem hugurinn segir til dæmis kona þó að líffræðilega kyn 

einstaklingsins sé karlkyns (Brown og Rounsley, 2003). 

Kynhneigð (e. sexual orientation). Kynhneigð segir til um hvors kynsins einstaklingur 

hneigist til tilfinningalega og kynferðislega. Kynhneigð er lýst sem gagnkynhneigð, 

samkynhneigð og tvíkynhneigð. Gagnkynhneigður einstaklingur laðast að gagnstæðu 

kyni, samkynhneigður einstaklingur að einstaklingi af sama kyni og svo tvíkynhneigðir að 

báðum kynjum. Í langan tíma var litið á samkynhneigð sem sálfræðilegan sjúkdóm sem 

krafðist leiðréttingar. Bandarísku sálfræði samtökin (e. American psychological 

association) skilgreindu samkynhneigð sem eðlilegan lífsstíl árið 1973 í kjölfar baráttu og 

herferð samfélags samkynhneigðra (Thio, 2004). 

Hafa skal í huga að transfólk getur eins og aðrir einstaklingar skilgreint sig sem sam-, 

gagn-, eða tvíkynhneigt. Þó svo að transmaður sé í kvenmanslíkama en upplifi sig sem 

karl og sofi hjá konu þá gerir það þá ekki að samkynhneigðum einstaklingum (Brown og 

Rounsley, 2003). 

Kynáttunarvandi (e. gender identity disorder/gender dysphoria). Hugtakið 

kynáttunarvandi hefur stundum verið notað yfir það þegar einstaklingur upplifir það að 

hafa fæðst í röngum líkama. Sá hinn sami óskar þess að tilheyra hinu kyninu hvort sem 

honum stendur til boða að undirgangast kynleiðréttandi aðgerð eða kýs einungis að lifa 

félagslega í því kynhlutverki sem er í andstöðu við líffræðilegt kyn viðkomandi og án 

þess að gangast undir skurðaðgerð (Umboðsmaður Alþingis, 2007). 

Með tilkomu laga nr. 57/2012 sett af Alþingi 2012, sem eru lög um réttarstöðu 

einstaklinga með kynáttunarvanda, kemur sú skilgreining fram að „Kynáttunarvandi: 

Upplifun einstaklinga frá unga aldri um að hann telji sig hafa fæðst í röngu kyni og óskar 

að tilheyra hinu kyninu“. Að óska þess þýðir ekki endilega að einstaklingurinn vilji fara í 

flókna og erfiða skurðaðgerð til þess að geta orðið það kyn sem hann upplifir að hann sé 

þó að líffræðilegt kyn segir til um annað. 

Því er stundum haldið fram að kynleiðréttandi skurðaðgerð sé eitt af helstu 

skilyrðum transfólks til að leiðrétta þeirra svo kallaða vanda. Fræðimenn innan 

transfræðinnar eru margir mótfallir því að kynleiðréttandi skurðaðgerð sé nauðsynleg. 

Þeir halda því fram að ef kynleiðréttandi skurðaðgerð er sett sem skilyrði þá ætti að 

skoða hverjir hafa fengið leyfi fyrir slíkri aðgerð og undir hvaða kringumstæðum. 

Fræðimenn innan transfræðinnar hafa bent á að erfitt sé að komast í kynleiðréttandi 

aðgerð og oftar en ekki mjög erfið reynsla fyrir viðkomandi. Þeir einstaklingar sem vilja 

fara í kynleiðréttandi aðgerð og/eða hormónameðferð þurfa að mæta ákveðnum 

kröfum um að þeir séu í raun í röngum líkama og að kynleiðréttandi aðgerð muni 

leiðrétta það (Sullivan, 2003). 

Því hefur verið haldið fram að geðlæknisfræðin reyni að sjúkdómsvæða alla þá sem 

ekki falla undir hin hefðbundnu gildi samfélagsins (Bartlett, Vasey og Bukowski, 2000). 

Kynleiðréttingarmeðferð (e. sex reasigment surgery). Hér er vísað til 

læknisfræðilegrar meðferðar sem transfólki, sem uppfyllir ákveðin skilyrði, býðst til að 

undirgangast í þeim tilgangi að aðskilja sig frá sínu líffræðilega kyni. Felur þessi meðferð 

meðal annars í sér hormónameðferð, sálfræði og geðlæknismeðferð, aðgerðir á 

kynfærum/andliti/bringu eða brjóstum til þess að leiðrétta kyn (Sandra Lyngdorf o.fl., 

2012). 

Misjafnt er eftir ríkjum hvaða skilgreiningar einstaklingar þurfa að uppfylla til þess 

að gangast undir kynleiðréttandi aðgerð. Hér á landi þarf einstaklingur samþykkis 

sérstaks teymis Landspítala Háskólasjúkrahúss um kynáttunarvanda (Lög um réttarstöðu 

einstaklinga með kynáttunarvanda nr. 57/2012). En það teymi ákvarðar hvort að 

einstaklingur uppfyllir þær kröfur sem það setur til þess að geta gengist undir 

kynleiðréttandi aðgerð. 

Klæðskiptihneigð (e. transvetism/cross dressing). Hér er átt við einstaklinga sem 

vilja klæða sig í föt sem talin eru tilheyra gagnstæðu kyni og sýna því um leið annað 

kyngervi, þá ýmist sem kona eða karl (Jóna Ingibjörg Jónsdóttir, 2009). Þessir 

einstaklingar vilja ekki endilega breyta sínu líffræðilega kyni. 

Millikyn (e. intersex). Þetta hugtak snýr að einstaklingum sem fæðast bæði með 

eggjastokka og eistu, annaðhvort fullmótuð eða nærri því (Brown og Rounsley, 2003). 

Þessir einstaklingar voru áður fyrr skírðir sem hermafródít. Millikyn nær yfir hin ýmsu 

tilvik þegar innri eða ytri kynfæri hafa ekki þroskast að fullu eða þegar það er ósamræmi 

í litningagerð og þroskun kynfæra (Jóna Ingibjörg Jónsdóttir, 2009). 

Þriðjakynið. Stundum er talað um þriðjakynið en þá er átt við kyngervi sem hvorki 

tjáir kynvitund karls eða konu (Jóna Ingibjörg Jónsdóttir, 2009). Sem dæmi um 

þriðjakynið má nefna fólk sem kallast Hijra á Indlandi en þeir skilgreina sig hvorki sem 

karlmenn né konur. Þeir fæðast sem menn en lifa eins og konur með því klæðast, ganga, 

sitja og standa eins og konur. Þeir líta því hvorki á sig sem karl eða konu (Newman og 

Grauerholz, 2002). 

Transsexúal (e. Transsexual). Transsexúal er einstaklingur sem óskar eftir því að 

vera samþykktur af samfélaginu sem einstaklingur af gagnstæðu kyni en hans 

líffræðilega kyn segir til um. Þessir einstaklingar upplifa oft mikla vanlíðan við það að lifa 

í líkama sem stangast á við kynvitund þeirra og óska þess jafnvel að gangast undir 

kynleiðréttandi aðgerð. Almennt séð er talað um transsexúal einstaklinga hvort sem þeir 

hafi farið í kynleiðréttingu eða ætla að gera það í framtíðinni. Einnig falla þeir 

einstaklingar sem óska ekki eftir því að fara í aðgerð undir þetta hugtak þó þeir vilji samt 

sem áður lifa sem einstaklingur af gagnstæðu kyni (Sandra Lyngdorf o.fl., 2012). 

Í þessari ritgerð verður notast við hugtakið transfólk, transmaður og transkona 

þegar fjallað er um einstaklinga sem eru í ferli kynleiðréttingar. 

3 Lagaleg staða transfólks 

Í gegnum aldirnar hafa hinir ýmsu hópar komið fram með málstað sinn sem hefur ögrað 

ríkjandi gildum samfélagsins um kyn og kynhneigð, eins og til dæmis hópar kvenna og 

samkynhneigðra. Þessir hópar hafa barist fyrir sínum málstað og réttindum og hafa náð 

langt í því á síðustu áratugum. Segja má að transfólk sé nú að hefja sína baráttu. 

Ef borin er saman mannréttindabarátta transfólks og samkynhneigðra kemur í ljós 

að enn er langt í land að transfólk nái svipuðum réttindum og samkynhneigðir hafa náð 

fram í sinni mannréttindabaráttu. Almenn viðhorf til transfólks minnir nokkuð á 

viðhorfin gagnvart samkynhneigðum á árum áður. Mannréttindabarátta transfólks og 

samkynhneigðra er langt í frá að vera lokið. Transfólk á í verulegri hættu að verða fyrir 

hvers konar ofbeldi og telja samtökin Transgender Day of Remembrance að í hverjum 

mánuði sé ein transmanneskja myrt í Bandaríkjunum (Jóna Ingibjörg Jónsdóttir, 2009). 

Síðustu ár hefur réttindabarátta transfólks orðið mun sýnilegri í íslensku samfélagi 

en áður. Hér áður fyrr gat transfólk ekki fengið nafni sínu breytt hjá þjóðskrá fyrr en 

kynleiðréttandi aðgerð hafði verið framkvæmd en nú hefur verið gerð bót á því máli 

enda er um mikið réttindamál transfólks að ræða (Jóna Ingibjörg Jónsdóttir, 2009). 

Í þessum kafla verður fjallað um lagalegt umhverfi transfólks í Evrópu og á Íslandi. 

3.1 Transfólk í Evrópu 

Talið er að transfólk sé um 1,5 milljón talsins innan Evrópusambandsins (Amnesty 

International, 2014). Hér verður farið yfir hver staðan sé í mannréttindum transfólks í 

Evrópu. Skoðað verður hver munurinn er á stöðu þessara mála á milli Evrópu landa og í 

næsta kafla verður farið yfir stöðuna á Íslandi. Hér verður einnig farið yfir hvaða 

ábendingar eða tilskipanir ákveðnar stofnanir og hjálparsamtök hafa komið með 

varðandi réttindabaráttu transfólks. 

Ráðherranefnd Evrópuráðsins er sú stofnun innan heimsálfunar sem er leiðandi í 

mannréttindabaráttu hinna ýmsu hópa. Innan Ráðherranefndar Evrópuráðsins eru 47 

ríki og þar af eru 28 þeirra aðilar af Evrópusambandinu. Þau lönd sem eiga aðild af 

Ráðherranefnd Evrópuráðsins hafa undirritað samning um mannréttindi sem hefur það 

að markmiði að vernda mannréttindi og lýðræði. Ísland er meðlimur í Ráðherranefnd 

Evrópuráðsins (Council of europe, 2014). 



14 

Ráðherranefnd Evrópuráðsins gaf út skýrslu árið 2011 sem var byggð á einni 

víðtækustu rannsókn sem gerð hefur verið á fordómum gagnvart samkynhneigðum, 

transfólki og mismunum á grundvell kynhneigðar og kynvitundar. Rannsóknin náði til 47 

aðildarríkja Ráðherranefndar Evrópu (Council of Europe, 2014). 

Ráðherranefnd Evrópuráðsins kom með þau tilmæli til aðildarríkja sinna, eftir að 

þessi rannsókn var gefin út, að aðildarríkin ættu að gæta að réttindum samkynhneigðra 

og transfólks og að þau séu sett í lög sem eigi að vera í stöðugri þróun (Council of 

Europe standards, 2011). 

Því hafa þessi tilmæli gífurleg áhrif á líf transfólks í Evrópu og fjölskyldur þeirra. 

Samt sem áður eru enn gerðar mjög strangar kröfur í flestum aðildarríkjum 

Ráðherranefndar Evrópuráðsins til þeirra sem vilja breyta sínu lagalegu kyni. Transfólk 

víðsvegar um Evrópu á samt sem áður erfitt með að fá kyni sínu breytt lagalega nema 

með því skilyrði að þau gangist undir kynleiðréttandi aðgerð (Amnesty International, 

2014). 

Víðsvegar um heiminn nýtur transfólk ónógra réttinda og jafnvel engra réttinda sem 

gerir það að verkum að transfólk verður fyrir gríðarlegri mismunun í sínu daglega lífi. 

Ráðherranefnd Evrópuráðsins hefur komið með tilskipun sem mælir með að réttindi 

samkynhneigðra, tvíkynhneigðra og transfólks eigi að setja í lög til að gæta að jafnrétti 

og eiga þau að vera í stöðugri þróun (Council of Europe standards, 2011). Í þessari 

tilskipun er vakin sérstök athygli á því að gæta þurfi sérstaklega að mannréttindum 

samkynhneigðra, tvíkynhneigðra og transfólks. Þess vegna eru aðildarríkin hvött til þess 

að berjast gegn mismunun á grundvelli kynhneigðar og/eða kynvitundar (Þingskjal 1174, 

2011-2012). 

Mörg þau Evrópulönd sem teljast framarlega á sviði jafnréttis, eins og til dæmis 

Belgía, Danmörk og Noregur, skilyrða transfólk til þess að undirgangast kynleiðréttandi 

aðgerð til þess að það fái lagalega viðurkenningu á því kyni sem það upplifir sig vera 

(Amnesty International, 2014). Slík skilyrðing setur transfólk í mjög svo erfiða stöðu þar 

sem það þarf að velja ákveðin réttindi á kostnað annara. Sem dæmi hefur transfólk þurft 

að hafna ákveðnum lagalegum rétti við kynleiðréttandi aðgerð sem aðrir þegnar sama 

lands eiga fullan rétt á samkvæmt lögum. 

Það eru margir þættir sem valda því að einstaklingar treysta sér ekki til þess að fara í 

kynleiðréttandi aðgerð. Einn slíkur þáttur er meðal annars sá að aðgerðin hefur 

afgerandi afleiðingar, eins og t.d að aðgerðin gerir viðkomandi ófrjóan. Ekki eru allir 

tilbúnir að taka það skref að fórna fjölskyldulífi, en til þess að geta verið viðurkenndur 

lagalega samkvæmt sinni kynvitund þarf einstaklingur að fara í slíka aðgerð (Amnesty 

International, 2014). 

Í skýrslu Mannréttindafulltrúa Evrópu um mismunun á grundvelli kynhneigðar og 

kynvitundar (2011) komu meðal annars fram þau tilmæli að lögleiða skildi bann við 

mismunun á grundvelli kynhneigðar og kynvitundar. Einnig kom fram að yfirvöld eiga að 

viðurkenna lagalega það kyn sem transfólk kýs að vera, óháð því hvort transfólk fari í 

kynleiðréttandi aðgerð eða ekki. Samkvæmt skýrslunni þarf verklag í kringum ferli 

nafnbreytinga transfólks að vera auðvelt og aðgengilegt. Skýrslan tekur einnig fram að 

transfólk á að geta verið í sambúð óháð því hvert kyn þess er. Transfólk á ekki að gjalda 

fyrir það að yfirvöld samþykki ekki sambúðarform þess ef það það ákveður að breyta 

kyni sínu, þ.e. að transfólk í sambandi fái ekki lagalega viðurkenningu á sambúðarformi 

sínu ef það ákveður að breyta kyni sínu. Transfólk á að hafa rétt á að ganga í hjónaband 

og geta ættleitt börn. Samkvæmt skýrslunni á transfólk að hafa möguleika á að fara í 

kynleiðréttandi aðgerð með þátttöku sjúkratrygginga. Einnig kemur fram að gætt sé að 

því að viðkvæmar persónuupplýsingar sem tengjast kynvitund transfólks sé ekki 

aðgengilegar hverjum sem er (Council of Europe Publishing, 2011). 

Árið 2011 komu fram tilskipanir og tilmæli í Evrópu um hvernig það eigi að bregðast 

við vanda transfólks. Samt sem áður virðist ganga hægt að þessu sé framfylgd í lögum 

margra Evrópuríkja. Ísland hefur þó tekið nokkuð stórt skref og voru flest tilmæli ráðsins 

tekin inn í nýju heildrænu lögin sem sett voru árið 2012 (Lög um réttarstöðu einstaklinga 

með kynáttunarvanda nr. 57/2012). 

Ef litið er til Norðurlandanna þá er löggjöf um réttarstöðu transfólks mismunandi. 

Í Noregi er til dæmis engin löggjöf um einstakling með kynáttunarvanda en samt 

sem áður er hægt að sækja læknismeðferð á Ríkissjúkrahúsinu í Osló. Einungis er hægt 

að sækja um breytingu á kennitölu eftir að einstaklingur hafi farið í gegnum 

kynleiðréttandi aðgerð. Ekki er nauðsynlegt að vera í meðferð vegna kynáttunarvanda til 

þess að geta skipt um nafn (Þingskjal 1174, 2011-2012). 

Í Danmörku kemur fram í þar gildandi lögum að einstaklingar geti fengið leyfi fyrir 

vönun með tilliti til kynleiðréttingar ef að kynhvöt einstaklingsins hefur í för með sér 

talsverðar sálrænar þjáningar eða félagslega niðurlægingu. Þar kemur því fram að 

einstaklingur sem óskar eftir kynleiðréttingu geri sér grein fyrir að hún sé varanleg og að 

hann átti sig á afleiðingum hennar. Einstaklingurinn þarf hinsvegar að hafa lifað í 

gagnstæðu kyni í tvö ár. Í lögunum kemur einnig fram að vönun sé ekki nægjanlegur 

grundvöllur fyrir viðurkenningu kynleiðréttingar. Í leiðbeinginum um vönun í tengslum 

við kynleiðréttingu kemur fram hvaða gögn þurfa að fylgja umsækjandanum. Gögnum 

umsækjandans er aflað frá viðeigandi stofnunum og þau borin undir læknaráð og 

umsækjandi boðaður í viðtal og lokaákvörðunin tekin í kjölfars þess. Eftir að 

einstaklingur hefur gengist undir vönun og aðgerð á kynfærum hefur átt sér stað, 

staðfestir viðeigandi stofnun að kynleiðrétting hafi farið fram og kyn einstaklingsins 

leiðrétt í Þjóðskrá. Í kjölfar þess getur einstaklingurinn sótt um nafnbreytingu. Árið 2010 

var sérstök x-merking í dönsk vegabréf heimiluð. Þessi merking þýðir að einstaklingur 

sem hefur ekki farið í gegnum kynleiðréttingu en upplifir sig sem transmanneskju og 

hefur verið samþykkt sem slíkt hjá kynfræðideild Ríkisspítalans geti fengið það merkt 

sérstaklega í vegabréf (Þingskjal 1174, 2011-2012). 

Í Finnlandi þurfa að liggja fyrir ákveðin gögn svo að einstaklingur geti leiðrétt kyn 

sitt. Meðal annars þarf að liggja fyrir læknisvottorð um að einstaklingur tilheyri 

gagnstæðu kyni og sé í því kynhlutverki sem og að viðkomandi sé ófrjór eða hafi verið 

gerður ófrjór. Einnig þurfa að liggja fyrir gögn um að einstaklingurinn sé lögráða, ógiftur 

og sé með finnskt ríkisfang eða fasta búsetu í Finnlandi (Þingskjal 1174, 2011-2012).  

Í Svíþjóð eru skilyrðin fyrir kynleiðréttingu þau að einstaklingurinn sé orðinn 18 ára, 

ógiftur, sænskur ríkisborgari auk þess sem að hann sé ófrjór eða hafi farið í 

ófrjósemisaðgerð. Þessi lög eru upprunalega frá árinu 1972 en þeim var breytt árið 

2009. Einstaklingar geta sótt um það hjá Þjóðskrá að haldin sé leynd yfir 

nafnabreytingarsögu þeirra (Þingskjal 1174, 2011-2012). 

3.2 Transfólk á Íslandi 

Réttindastaða transfólks á Íslandi hefur tekið miklum framförum á síðasta áratugi. 

Mikilvægt er að hér á landi séu lög sem setja einstaklinga með kynáttunarvanda til jafns 

við aðra einstaklinga samfélagsins (Sandra Lyngdorf o.fl., 2012). Transfólk á oft í 

nægilegum erfiðleikum varðandi sitt líf og skiptir því máli að samfélagið sé í stakk búið til 

að hlúa að þeim og veita þeim réttindi til jafns við aðra. 

Í stjórnarsáttmála Samfylkingarinnar og Vinstrihreyfingarinnar græns framboð árið 

2009 kom fram að sérstaklega þyrfti að vinna í réttarbótum varðandi málefni transfólks í 

samræmi við ábendingar Umboðsmanns Alþingis (Þingskjal 1174, 2011-2012). En 

Umboðsmaður Alþingis hafði komið með ábendingar varðandi meinbug á lögum þar 

sem transeinstaklingi var synjað um nafnabreytingu þar sem hann hafði ekki lokið við 

kynleiðréttandi aðgerð, þó hann hafi lifað sem kona í um tólf ár (Umboðsmaður 

Alþingis, 2007). Mannréttindadómstóll Evrópu hafði 24 árum áður komist að þeirri 

niðurstöðu, þ.e. árið 1992, að þegar transfólki eru settir þeir úrslitakostir með því að 

gera lagalega viðurkenningu á kyni háða skurðaðgerð, ófrjósemisaðgerð eða 

hormónameðferð væri það skýrt brot á Mannréttindasáttmála Evrópu. 

Í apríl 2012 var lagt fram frumvarp til laga á Alþingi um að bæta réttindi einstaklinga 

með kynáttunarvanda. Hér var verið að fylgja stefnu þáverandi stjórnarflokka sem höfðu 

haft það í stjórnarsáttmála sín á milli að vinna í réttarbótum varðandi transfólk á Íslandi. 

Sett voru ný lög varðandi réttindi einstaklinga með kynáttunarvanda (Þingskjal 1174, 

2011-2012). Tveimur árum áður hafði ráðherranefnd Evrópuráðsins gefið út tilmæli til 

aðildarríkja að þau ættu berjast gegn hvers konar mismunum á grundvelli kynhneigðar 

eða kynvitundar. Voru aðildarríkin hvött til þess að endurskoða löggjöf sína og lögð var 

áhersla á að lagaleg viðurkenning kynleiðréttingar skyldi undirgangast stöðuga 

endurskoðun (Council of Europe standards, 2011). Má því segja að bæði álit 

Umboðsmanns Alþingis og tilskipunun frá Ráðherranefnd Evrópuráðsins hafi átt sinn 

þátt í að hér á landi voru gerðar lagabreytingar fyrir transfólk. 

Lög um réttarstöðu einstaklinga með kynáttundarvanda voru samþykkt á Alþingi 

Íslendinga 25. júní 2012 ,,Markmið þeirra er að tryggja einstaklingum með 

kynáttunarvanda jafna stöðu fyrir lögum á við aðra í samræmi við mannréttindi og 

mannhelgi.“ (Lög um réttarstöðu einstaklinga með kynáttunarvanda nr. 57/2012, 1.gr). 

Samkvæmt lögum um réttarstöðu einstaklinga með kynáttunarvanda skal 

sérfræðinefnd um kynáttunarvanda vera skipuð af ráðherra fjögur ár í senn. Í nefndinni 

eiga sæti þrír einstaklingar. Tveir þeirra eru skipaðir án tilnefningar og eru þeir 

landlæknir sem er formaður nefndarinnar og annar læknir. Þriðji aðilinn er lögfræðingur 

sem fer með mannréttindamál og er tilnefndur af ráðherra (Lög um réttarstöðu 

einstaklinga með kynáttunarvanda nr. 57/2012). 

Verkefni þessarar nefndar er að sá einstaklingur sem hefur hlotið greiningu og 

viðurkennda meðferð hjá teymi Landspítalans um kynáttunarvanda getur óskað eftir því 

hjá sérfræðinefnd um kynáttunarvanda um að hann tilheyri gagnstæðu kyni. Með 

þessari umsókn einstaklingsins skal fylgja greinagerð teymis um að einstaklingurinn hafi 

verið undir eftirliti teymisins í allavegana 18. mánuði og lifað í gagnstæðu kynhlutverki í 

að minsta kosti eitt ár. Einstaklingur sem óskar eftir þessu þarf að vera lögráða, eiga 

lögheimili og hafi búið löglega á Íslandi síðustu tvö ár fyrir umsókn sem og að hann sé 

sjúkratryggður (Lög um réttarstöðu einstaklinga með kynáttunarvanda nr. 57/2012). 

Uppfylli einstaklingur þessi ákvæði staðfestir sérfræðinefndin að hann tilheyrir 

gagnstæðu kyni og ef við á þá skal nefndin einnig staðfesta að umsækjandinn sé hæfur 

til að gangast undir kynleiðréttandi aðgerð. Við þetta tilkynnir einnig sérfræðinefndin 

Þjóðskrá Íslands að kyn umsækjandans hafi verið leiðrétt samkvæmt þessum lögum. 

Úrskurð sérfræðinefndarinnar er ekki hægt að skjóta til æðra stjórnvalds (Lög um 

réttarstöðu einstaklinga með kynáttunarvanda nr. 57/2012). 

Kostnaðurinn við meðferðina fer eftir almennum reglum um læknis- og lyfjakostnað. 

Kynleiðréttandi aðgerð á kynfærum er þeim að kostnaðarlausu og fellur brjóstnám hjá 

transfólki þar undir. En brjóstuppbygging transfólks eru á þeirra eigin kostnað þar sem 

sú aðgerð fellur undir reglugerð nr. 77/2009 um lýtalækningar. Í 

undantekningartilfellum er greitt fyrir háreyðingu transfólks en þegar transkona hefur 

fengið kyn sitt leiðrétt fellur hún undir undanþágu á reglugerðinni og getur því fengið 

háreyðingu með greiðsluþátttöku sjúkratrygginga (Þingskjal 1174, 2011-2012). 

Sá sem hefur hlotið samþykki sérfræðinefndar nýtur þar með allra þeirra réttinda að 

lögum sem skráð kyn hefur með sér. Um leið og Þjóskrá Íslands fær tilkynningu frá 

sérfræðinefndinni um að búið sé að leiðrétta kyn einstaklings, óháð hvort að 

einstaklingur hafi farið í aðgerð eða ekki, mun stofnunin upplýsa einstaklingnum um það 

að honum sé skylt að breyta nafni sínu. Þegar kyn einstaklings hefur verið leiðrétt getur 

hann svo óskað eftir því að fá nýja kennitölu frá Þjóðskrá Íslands. Eldri kennitalan verður 

samt sem áður aðgengileg þeim aðilum og stjórnvöldum sem þurfa vegna starfs sín að 

vita um tengsl kennitalna (Lög um réttarstöðu einstaklinga með kynáttunarvanda nr. 

57/2012). 

Hjá Þjóðskrá Íslands hafa 23 einstaklingar fengið kyn sitt leiðrétt, átta konur sem 

urðu karlar og fimmtán karlar sem urðu konur. Fyrsta kynleiðréttingin var færð í 

þjóðskrá 1989. Yngsti einstaklingurinn sem fékk kyn sitt leiðrétt hjá Þjóðskrá Íslands 20 

ára en sá elsti 53 ára en flest voru þau á þrítugsaldri. Fyrsta kynleiðréttandi aðgerðin á 

Íslandi var framkvæmd árið 1997 (Þingskjal 1174, 2011-2012). 

Þegar lesið er yfir almenn atriði í frumvarpi til laga um réttarstöðu einstaklinga með 

kynáttunarvanda (nr. 57/2012) kemur fram að eina athugasemd mannréttindafulltrúa 

Evrópuráðsins sem ekki var talið vera tímabært að taka afstöðu til var endurskoðun á 

sjúkdómsgreiningu á kynáttunarvanda innan þeirra greiningakerfa sem geðlæknar nota. 

Ástæðan fyrir því að ekki var tekin afstaða til þess var sú að mikilvægt er talið að 

einstaklingur hafi kynáttunarvanda að sjúkdómsgreiningu. Íslenska velferðarkerfið 

byggir á þeim rökum í mati sínu um réttindi transfólks á heilbrigðisþjónustu sem snýr að 

kynleiðréttingu. Í lögunum kemur fram það viðhorf að hætta sé á því að sé 

kynáttunarvandi ekki sjúkdómsvæddur þá njóti einstaklingar ekki réttinda til 

heilbrigðisþjónustu (Lög um réttarstöðu einstaklinga með kynáttunarvanda nr. 

57/2012).  

Eins og fram hefur komið má sjá að brugðist hefur verið við ábendingu 

Umboðsmanns Alþingis um nafnabreytingu einstaklings með kynáttunarvanda. Að fá að 

breyta nafni sínu er mikilvægt fyrir transfólk og má segja að það sé í raun forsenda þess 

að geta lifað samkvæmt sinni eigin kynvitund. Þess vegna var það mikilvægt réttindamál 

transfólks sem vannst árið 2009, því þá gátu transfólk breytt nafni sínu og kyni í þjóðskrá 

strax við hormónameðferð (Jóna Ingibjörg Jónsdóttir, 2009).  

4 Kynleiðréttingarferlið og áhersla á læknisfræðilega nálgun 

Kynáttunarvandi er talin sjaldgæfur og eru því fáir geðlæknar með ítarlega þekkingu á 

þessu sviði (Sandra Lyngdorf o.fl., 2012). Eins og fram hefur komið er það víða sem 

réttindi transfólks eru bundin læknisfræðilegu leiðréttingarferli. Með öðrum orðum er 

það víða sem transfólk er skuldbundið til þess að gangast undir slíkt ferli, þ.m.t. þarf 

transeinstaklingur að undirgangast geð- og sálfræðilegt mat og slík áhersla er einnig á 

Íslandi eins og fram hefur komið. Skilyrðin eru víða um að einstaklingar þurfi mat 

geðlæknis á því hvort hann/hún sé með raunverulegan kynáttunarvanda, að 

einstaklingurinn sé í sálfræðilegu og félagslegu jafnvægi og geri sér grein fyrir hvað fellst 

í því að fara í kynleiðréttandi aðgerð (Sandra Lyngdorf o.fl., 2012). 

Þeir einstaklingar sem eru í kynleiðréttingarferli fara í gegnum ákveðið 

reynslutímabil þar sem þeir lifa félagslega sem hitt kynið áður en þeir undirgangast 

hormónameðferð og kynleiðréttandi aðgerð. Ástæðan fyrir þessu er að talið sé 

mikilvægt að einstaklingurinn upplifi daglegt líf í gagnstæðu kyni, noti nafn og klæðist í 

samræmi við gagnstætt kyn áður en farið sé í svona viðamikla aðgerð. Fjölskylda, vinir 

og vinnufélagar kynnast því einstaklingnum í nýju kyni. Yfirleitt stendur þetta tímabil í 

um eitt ár fyrir kynleiðréttandi aðgerð (Sandra Lyngdorf o.fl., 2012). 

Í sjálfri aðgerðinni eru kynfæri ýmist fjarlægð eða breytt. Til dæmis til þess að breyta 

karli í konu þarf að fjarlægja getnaðarlim viðkomandi og búa til kvenkyns kynfæri úr húð 

af limnum. Einnig er um að ræða hormónameðferð sem felst í því að gera útlínur 

líkamans kvenlegri eða karlmannslegri og minnka eða stækka brjóst. Flóknari eru 

aðgerðir sem felast í því að breyta konum í karla þar sem erfitt er að búa til getnaðarlim 

úr snípnum eða með húðígræðslu. Oft líður ár áður en limurinn er búinn til en þá er búið 

að fjarlægja kvenkyns líffæri, þ.e. eggjastokkar, brjóst og leg (Sandra Lyngdorf o.fl., 

2012). 

Kynleiðréttandi aðgerðir eru ekki áhættulausar, því af þeim getur skapast 

sýkingarhætta og einstaklingar geta verið óánægður með það hvernig aðgerðin 

heppnaðist. Einnig geta ýmis líffræðileg óþægindi skapast t.d. eins og of þröng leggöng, 

risvandamál og fleira. (Sandra Lyngdorf o.fl., 2012). Einnig er yfirleitt um að ræða fjölda 

aðgerða á löngu tímabili, ekki einungis á kynfærum heldur á öðrum stöðum líkamans. 

Karlmenn sem breyta sér í konur láta t.d. fjarlægja hár í andliti, gera andlitið kvenlegra 

með hjálp lýtalækna svo sem breyting á lögun ennis, þrengja eða minnka á kjálka og 

höku og aðgerð til að losna við barkakýlið. Kostnaður við kynleiðréttandi aðgerðir er 

töluverð og er mismunandi eftir löndum hvort og að hvaða marki þær falla undir 

sjúkratryggingar. Sumar aðgerðir þarf viðkomandi að borga sjálfur (Sandra Lyngdorf 

o.fl., 2012). 

Við greiningu á kynáttunarvanda er notast við greiningarkerfi til þess að ákvarða 

hvort að einstaklingur sé haldin slíkum vanda. Hér á landi er notast við greiningakerfi 

sem er nefnt ICD-10 og er gefið út af Alþjóðaheilbrigðismálastofnuninni. Þetta kerfi er 

einnig notað víða annars staðar. Einnig er notast við greiningarkerfið DSM sem 

Bandarísku Geðlæknasamtökin gefa út, við mat á geðheilsu einstaklinga. 

Á Landspítalanum er starfandi sérstakt teymi um kynáttunarvanda með 

sérfræðingum og er það tilnefnt af forstjóra Landspítalans. Þetta teymi er skipað skv. 

lögum og hefur lagalegt hlutverk, þ.e. hefur umsjón með greiningum einstaklinga með 

kynáttunarvanda. Samkvæmt lögum um réttarstöðu einstaklinga með kynáttunarvanda 

nr. 57/2012 kemur fram að innan þessa teymis eru sérfræðingar á sviði geðlækninga og 

innkirtlalækninga ásamt sálfræðingum. Teymið hefur heimild til þess að kalla inn þá 

sérfræðinga til samstarfs sem það telur að muni nýtast í vinnslu ákveðinna mála (Lög um 

réttarstöðu einstaklinga með kynáttunarvanda nr. 57/2012). 

Fyrir 1996 þurftu þeir Íslendingar sem voru í kynáttunarvanda að fara erlendis en 

eftir 1996 hafa þessir einstaklingar getað leitað meðferðar á Landspítala 

Háskólasjúkrahúsi en þar var fyrsta kynleiðréttingin framkvæmd 1997 (þingskjal 1174, 

2011-2012). 

Innan læknisfræðinnar eru umræður um það hvað veldur því að einstaklingur sé 

trans. Skiptar skoðanir eru innan læknisfræðanna um það hvort að uppruni 

„sjúkdómsins“ sé lífeðlislegur eða sálfræðilegur Þótt að hinum ýmsu meðferðum hafi 

verið beitt á transfólk hefur enginn af þeim, svo vitað sé, „læknast“ (Sandra Lyngdorf 

o.fl., 2012). Bent hefur verið á að heilbrigðisstarfsfólk eigi ekki að leita ástæða fyrir því 

hvers vegna fólk að er trans, því að það leiðir til þess að réttlæta hið staðlaða tveggja 

kynja kerfi. Ekki er vitað hverjar séu orsakir þess að sumir fæðist trans en innan 

læknisfræðinnar er farið að hallast að því að ástæðurnar sé frekar um líffræðileg frávik 

að ræða en að þær séu sálfræðilegar. Þeir sem aðhyllast líffræðilegu nálgunina telja að 

ástæðurnar geti verið að svæði í heilanum orsaki það að sumir fæðist trans en aðrir 

benda á hormónaójafnvægi á meðgöngu eða litningagalla (Sandra Lyngdorf o.fl., 2012). 

Til þess að einstaklingur sé greindur með kynáttunarvanda þarf að koma fram að 

einstaklingur vilji tilheyra gagnstæðu kyni og vera samþykkur sem slíkur. Þessu fylgir að 

einstaklingurinn óskar eftir því að gera líkama sinn eins líkan sinni kynvitund og hægt er 

og þá helst í gegnum kynleiðréttandi aðgerð og hormónameðferð. Að einstaklingur hafi 

lifað sem einstaklingur af gagnstæðu kyni í að minnsta kosti tvö ár. Að þessi röskun sé 

ekki einkenni annarar geðröskunnar eins og geðklofa eða að einstaklingurinn sé ekki 

með litningagalla (World health organisation, 1993). 

Meðferð við þessari röskun er því skurðaðgerð til þess að leiðrétta kyn 

einstaklingsins. Þessar kynleiðréttingar eru taldar mjög árangursríkar sem meðferð við 

þessari röskun. Kynleiðréttandi aðgerð ein og sér er ekki eina ástæða fyrir ánægju þessa 

hóps en inní þetta spilar einnig andlegur styrkur viðkomandi, félagslegur og faglegur 

stuðningur fyrir og eftir aðgerð (Sandra Lyngdorf o.fl., 2012). Rannsóknir hafa verið 

gerðar á því hvort að transfólk upplifi eftirsjá eftir að hafa gengist undir 

kynleiðréttingarferlið og hafa niðurstöðurnar verið frekar jákvæðar og fári hafa lýst 

eftirsjá eða óánægju (Lawrence, 2003). 

Þekking er lýtur að félagslegum þáttum verður fjallað um í næsta kafla. 

Kynáttunarvandi í barnæsku er tekinn fyrir í helstu greiningarkerfum sem notuð eru. 

Hann er þar flokkaður sem röskun sem kemur yfirleitt fram snemma í barnæsku. 

Einkennin eru sú að barnið upplifir mikla vanlíðan með sitt eigið kyn ásamt löngun til að 

tilheyra gagnstæðu kyni. Einnig kemur þar fram að barnið er upptekið af klæðast fötum 

af gagnstæðu kyni og sækja í afþreyingu og tómstundir sem eru algengari hjá gagnstæðu 

kyni en þess eigið. Stráksleg hegðun hjá stúlkum eða stelpuleg hegðun hjá strákum 

nægir ekki til þess að barn uppfylli þessi skilyrði (World health organisation, 1993). 

Greiningarkerfin ICD-10 og DSM hafa ávalt verið umdeild bæði meðal transfólks og 

fræðimanna. Gagnrýnin hefur snúist um það hvort að breyta eigi greiningarviðmiðunum 

eða þá að fjarlæga kynáttunarvanda út greiningarkerfunum. Gagnrýnin beinist einnig að 

því að greiningarviðmiðin séu ekki nægilega greinagóð og að einstaklingur sem leitar til 

fagfólks geti fengið mismunandi greiningar frá fagfólk. Sumir berjast fyrir því að 

skilgreiningar á kynáttunarvanda sé höfð skýrari svo að þessi misskilningur geti ekki átt 

sér stað (Cohen, Kettenis og Pfäfflin, 2010). 

Gagnrýnin hefur einnig beinst að því að læknisfræðileg skilgreining á transexúalisma 

hangi saman við að einstaklingur þurfi að fara í skurðaðgerð. Að einstaklingur þurfi að 

fara í flóknar aðgerðir til þess að geta uppfyllt greiningarviðmið greiningarkerfana. Þess 

vegna er læknisfræðileg skilgreining á transexúalisma háð kynleiðréttandi aðgerð 

(Beemyn og Eliason, 1996). 

Samtökin Trans-Ísland voru stofnuð 2007 og eru þau í nánu samstarfi við Samtökin 

78. Helstu baráttumál Trans-Ísland er að vekja athygli á málefnum transfólks hér á landi. 

Einnig að tryggja aðgang transfólks að heilbrigðiskerfinu og að berjast gegn fordómum 

og hvers konar mismunun. Auk þess berst Trans-Ísland fyrir því að almenningur noti rétt 

orð þegar rætt er um málefni transfólks. Orð eins og „kynskiptingar“ eða að „skipta um 

kyn“ eru ekki viðeigandi að mati Trans-Ísland og ýtir undir fordóma (Ugla Stefanía 

Kristjönudóttir Jónsdóttir og Hilmar Hildarson Magnúsarson, 2014). 

Eins og bent var á þá starfa Samtökin 78 náið með Trans-Ísland. Transfólk og 

fjölskyldur þeirra geta nýtt sér þjónustu Samtakana 78 hvort sem það er fræðsla eða 

ráðgjöf. Boðið er uppá tvö til þrjú klukkustundar viðtöl, án endurgjalds við ráðgjafa 

Samtakana 78, sem eru til dæmis félagsráðgjafar og sálfræðingar (Samtökin 78, e.d.). 

Samkvæmt íslenskum lögum er transfólk með kynáttunarvanda og telst því til 

geðsjúkdóms innan heilbrigðiskerfisins og endurspeglar þessi áhersla læknisfræðilega 

nálgun á transfólk. Samtökin 78 og Trans-Ísland hafa hinsvegar barist gegn 

læknisfræðilegri áherslu því í henni felst sjúkdómsvæðing á transfólki (Ugla Stefanía 

Kristjönudóttir Jónsdóttir og Hilmar Hildarson Magnúsarson, 2014). Trans-Ísland og 

Samtökin 78 eru alfarið á móti því. Þau benda á að þessi sjúkdómsvæðing megi líkja við 

þegar samkynhneigð var álitinn sjúkdómur en það var ekki fyrr en 1990 að Bandarísku 

Sálfræðisamtökin tók samkynhneigð af lista yfir geðsjúkdóma. Því er bent á að transfólk 

sé að berjast við svipuð vandamál og samkynhneigðir þurftu að gera á sínum tíma og er 

því barátta þessara tveggja hópa svipuð sögulega séð (Ugla Stefanía Kristjönudóttir 

Jónsdóttir og Hilmar Hildarson Magnúsarson, 2014). 

Gagnrýnt hefur verið hér á landi að þeir sem óska eftir leiðréttingu á kyni þurfi 

samþykkis ákveðins vinnuhóps lækna og fagaðila en sumir telja að þarna sé farið eftir 

úreltum erlendum reglum (Í lagalegu tómarúmi, 2007). Hér á landi var lengi vel ekki 

hægt að sækja um nafnbreytingu fyrr en eftir kynleiðréttandi aðgerð. Þetta hefur verið 

gagnrýnt þar sem transfólk hefði þá þurft að fara í gegnum erfiðar aðgerðir sem þeir 

hefðu að öðru jöfnu kosið að ekki gera (Jóna Ingibjörg Jónsdóttir, 2009). 

Það eru ekki allir sammála við það að fjarlægja kynáttunarvanda út 

greiningarkerfunum. Þeir sem standa fyrir því benda á að mikilvægt sé að hafa 

kynáttundarvanda innan greiningarkerfana ICD-10 og DSM til þess að transfólk hafi 

greiðari aðgang að heilbrigðiskerfinu. Ástæðan er sú að í mörgum löndum í Evrópu er 

kostnaðurinn sem tengist kynleiðréttingarferlinu niðurgreiddur af viðkomandi ríki (Fish, 

2012). 

Margt transfólk hefur hins vegar gagnrýnt það að þurfa að sæta greiningu 

sérfræðinga í því skyni að sannfæra þá um sína eigin kynvitund. Þau benda á að með 

þessu er heilbrigðiskerfinu gefið mikið vald yfir lífi þeirra. Hagsmunasamtökin sem getið 

er um að hér að ofan hafa bent á að transfólk sé í höndum teymis sem hefur enga 

sérstaka menntun eða þekkingu á sviði trans- og/eða í kynjafræði. Þeir sömu benda á að 

núverandi lög á Íslandi gangi út á að kynin séu aðeins tvö og verður viðkomandi því að 

passa í annan hvorn flokkinn. Við það á stór hópur transfólks ekki möguleika á 

hormónameðferð, nafnabreytingu og aðgerð án þess að vilja vera sett gegn sínum vilja í 

ákveðnar hugmyndir um kyn (Ugla Stefanía Kristjönudóttir Jónsdóttir og Hilmar 

Hildarson Magnúsarson, 2014). Innan heilbrigðisgeirans hefur það sjónarmið stundum 

verið að transfólk séu erfiðir og krefjandi skjólstæðingar sem vilja greina sig sjálfir og vilji 

hafa allt að segja um sína meðferð. Sannleikurinn er kannski samt sem áður sá að 

starfsfólk innan heilbrigðiskerfisins gæti lært mikið af transfólki ef það leggur bara við 

hlustir (Jóna Ingibjörg Jónsdóttir, 2009). 

Rannsóknir sína að fyrsta kynleiðréttandi aðgerðin var framkvæmd árið 1882. Þá var 

Sophie Hedwig breytt í karlmann og tók upp nafnið Herman Karl. Ástæður 

aðgerðarinnar eru ekki alveg á hreinu og upplýsingarnar takmarkaðar. En sá 

einstaklingur sem talin er vera sá fyrsti sem lauk kynleiðréttingarferlinu er Michael 

Dillon sem hét fyrir aðgerð Laura en sú aðgerð var framkvæmd 1945 (Sullivan, 2003). 

Hermaðurinn George Jorgensen dansk ættaður Bandaríkjamaður fór til Danmerkur 

árið 1952 í þeim tilgangi að undirgangast kynleiðréttingu. Hann er einn þekktasti 

transeinstaklingurinn. George sem tók síðar upp nafnið Christine var ekki fyrsti 

karlmaðurinn sem breytti sér í konu en mál hans vakti mikla athygli og í kjölfari fylgdu 

fleiri í hans fótspor. Ástæðan fyrir að mál Christine varð svo athyglisvert var líklegast sú 

að fyrir aðgerð hafi George verið ímynd karlmennskunnar enda hermaður (Brown og 

Rounsley, 2003). En Christine og læknirinn sem framkvæmdi kynleiðréttinguna höfðu 

ekki það markmið að leiðrétta kyn hennar heldur til að lækna hana af samkynhneigð. Á 

þessum tíma var litið á samkynhneigð sem sjúkdóm og ein af leiðunum til að lækna 

sjúkdóminn var að gelda samkynhneigða einstaklinga til þess að minka kynhvöt þeirra. 

Eftir að aðgerðin komst í kastljós fjölmiðlanna viðurkenndu þeir sem að henni stóðu að 

um kynleiðrétting hafði átt sér stað (Cohen, Kettenis og Pfäfflin, 2010). 

Dr. Harry Benjamin hefur verið kallaður „afi“ hugtaksins transexúal. Hafði hann mikil 

áhrif á þróun og viðhorf til kynleiðréttingar. Árið 1966 gaf Benjamin út bók tengda 

efninu og á þeim tíma var litið á að transeinstaklingar væru haldnir sjúkdómi. 

Fræðasamfélagið og samfélagi í heild átti á þessum tíma ekki mörg rit eða upplýsingar 

um transfólk. Benjamin sem var kynfræðingur lagði mikla áherslu á að almenningur væri 

upplýstur um að transfólk gæti verið bæði karlmenn og konur. Benjamin leit á þá sem 

voru trans sem enn eitt litróf af lífi manneskjunnar. Á þessum árum voru ekki leyfðar 

kynleiðréttandi aðgerðir í Bandaríkjunum en Benjamin aðstoði fjölda fólks á sinni 

einkastofu með viðtals- og hormónameðferð (Brown og Rounsley, 2003). 

Benjamin hélt því fram að hægt væri að lækna transfólk með skurðaðgerð þar sem 

þessir einstaklingar hafi þá sterku upplifun að kynfæri þeirra séu ógeðsleg og eina leiðin 

til þess að lækna þá væri með skurðaðgerð. Benjamin hélt því fram að transfólk væri 

ekki andleg veikt og ekki hægt að líkja þeim saman við samkynhneigða (Sullivan, 2003). 

Það var svo David O. Cauldwell sem var sá fyrsti til að nota hugtakið transsexúal í 

grein sem hann skrifaði árið 1949. Þar kom fram að transsexúal einstaklingur væri haldin 

löngun til þess að tilheyra gagnstæðu kyni. Hélt hann því einnig fram að hægt væri að 

lækna þessa einstaklinga af transsexúalisma en best væri að reyna að koma í veg fyrir 

hann (Sullivan, 2003). 

  



26 

5 Transfólk og samfélagið 

Það er mjög spennandi ferli fyrir transfólk að geta loksins lifað lífi sínu sem einstaklingur 

af gagnstæðu kyni. Því þá getur transfólk loksins farið að lifa samkvæmt sinni kynvitund 

án þess að vera lengur í felum eða þurfa jafnvel að segja ósatt (Brown og Rounsley, 

2003). Stundum er sagt að transfólk endurfæðist þegar það getur loksins farið að lifa 

sem einstaklingur af gagnstæðu kyni (Brown og Rounsley, 2003). Þó að þetta ferli sé 

spennandi fyrir transfólk þá er óvissan varðandi viðbrögð fjölskyldu, vina, 

vinnuumhverfis og samfélagsins mikill kvíðaþáttur. Transfólk þarf að vera tilbúið að 

mæta fordómum, mismunum og það að vinir og fjölskyldumeðlimir hafni þeim. Að eiga 

þá hættu að vera útilokaður frá samfélaginu og hræðslan við það að vera einn í 

heiminum er skiljanlegur ótti sem margt transfólk hefur áhyggjur af (Brown og Rounsley, 

2003). 

5.1 Fjölskyldu og vinatengsl transfólks 

Samkvæmt rannsókn Whittle og fleiri (2007) verður transfólk oft á tíðum fyrir 

fordómum og mismunun í starfi. Kom fram að 42% aðspurðra treystu sér ekki að mæta í 

því kynhlutverki sem það óskaði sér af hræðslu við að missa vinnuna. Einnig kom fram 

að 1 af hverjum 4 voru neydd til þess að nota salerni sem var ekki viðeigandi þeirra 

kynhlutverki eða jafnvel alfarið meinað að nota salerni á vinnustað. Samkvæmt 

rannsókninni upplifðu 10% transfólks að vera beitt andlegu ofbeldi og 6% urðu fyrir 

líkamlegu ofbeldi. Rannsóknin sýndi að transfólk sem lenti í einelti og áreitni á vinnustað 

voru líklegri til þess hætta í vinnu þó að til séu lög sem eigi að vernda fólk fyrir 

mismunun á vinnustað. Einnig kom fram í rannsókninni að tekjur transfólks í Evrópu 

voru undir meðallagi. 

Nauðsynlegt er fyrir transfólk þegar það fer í gegnum kynleiðréttingarferlið að geta 

lifað sem einstaklingur af gagnstæðu kyni í allt að tvö ár (World health organisation, 

1993). Þar af leiðandi þarf transfólk sem er að fara í genum kynleiðréttingarferlið að 

geta stundað sína vinnu sem einstaklingur af gagnstæðu kyni. Margt transfólk hræðist 

þetta þar sem þau eru hrædd um að missa vinnuna eða verða fyrir fordómum og jafnvel 

útskúfun (Whittle o.fl. 2007). 

Rannsóknin sýndi fram á að þegar transfólk byrjar á kynleiðréttingarferlinu þá eru 

miklir möguleikar að þau upplifi fordóma og útskúfun á vinnustað. Þessi mismunun á sér 

stað þegar einstaklingur byrjar í kynleiðréttingarferlinu en ekki fyrr. Því sýnir rannsóknin 

fram á að transfólk eigi að baki farsælan atvinnuferil þar til það byrjar á 

kynleiðréttingarferlinu og fer að mæta til vinnu sem einstaklingur af gagnstæðu kyni. 

Það kemur því í ljós að vandamálin hefjast þegar transfólk byrjar á 

kynleiðréttingarferlinu (Whittle o.fl. 2007). 

Þegar transfólk fer að lifa sem einstaklingur af gangstæðu kyni getur það haft mikil 

áhrif á fjölskyldu og vinatengsl. Þeir sem transfólk hafa þekkt hvað lengst halda oftast 

áfram að vera vinir þeirra þó að vinirnir eigi oft erfitt með að skilja þessa breytingu. En 

með tíma, virðingu, gangkvæmu trausti og jafnvel margra ára vináttu tekst transfólki 

oftar en ekki að halda í sína gömlu vini (Brown og Rounsley, 2003). 

Því hefur verið haldið fram að vinatengslin styrkist jafnvel eftir að transfólk fer að 

lifa sem einstaklingur af gagnstæðu kyni. Ástæðan er sögð vera sú að transfólk sé oftast 

félagslynt og dregur sig því síður til hlés, eru ekki eins reitt eða uppfullt af gremju. 

Gömul vinátta verður oft á tíðum mun nánari og heiðarlegri á milli transfólks og vina 

þeirra (Brown og Rounsley, 2003). 

Að eignast nýja vini getur þó verið erfitt fyrir transfólk þar sem það upplifir sig oft 

óöruggt og sem það hafi ekki nægilegt sjálfsöryggi til þess að líða vel í nýjum vinskap eða 

það að nálgast einstaklinga sem þeir mundu vilja vera vinir (Brown og Rounsley, 2003). 

Þegar það kemur að því að lifa samkvæmt sínu líffræðilega kyni hafa flestir fullorðnir 

einstaklingar í dag þann kost að hafa í gegnum tíðina fengið meðal annars leiðsögn frá 

samfélaginu, í formi fræðslu um hvernig það eigi að lifa samkvæmt sínu kynhlutverki. 

Segja má að transfólk sé á byrjunarreit þegar það fer að lifa sem einstaklingur af 

gagnstæðu kyni. Það sem kemur náttúrulega og að sjálfum sér fyrir flesta á ekki við um 

transfólk þar sem það þarf að byggja sjálft sig upp andlega, félagslega og með því að 

samþætta ákveðin persónueinkenni af fyrra lífi yfir í það nýja (Brown og Rounsley, 

2003). 

Að læra að tala, ganga og koma fram samkvæmt sínu nýja kyni næst með því að 

fylgjast með einstaklingum af gangstæðu kyni og með það að fá ábendingar og 

leiðbeiningar frá fjölskyldu, vinum og meðferðaraðilum. Þetta ferli tekur þó langan tíma 

og krefst þolinmæði (Brown og Rounsley, 2003). 

Transfólk sem ætlar í kynleiðréttandi aðgerð stofnar oft ekki til ástarsambanda eða 

fara á stefnumót meðan þau ganga í gegnum nauðsynlegar breytingar. Ástæðan er oft 

sú að transfólk þyki ekki viðeigandi og einnig sé það óþægilegt að fara á stefnumót á 

meðan þau upplifi sig í röngum líkama og einnig er því takmörkum sett hversu langt 

transfólk geta farið þegar það kemur að kynlífi (Brown og Rounsley, 2003). Eftir að 

transfólk hefur farið í gegnum kynleiðréttandi aðgerð þarf það að læra á sitt nýja 

kynhlutverk þegar kemur að kynlífi. Transfólk þarf því að læra hvernig nýi líkami sinn 

virkar. Flestir upplifa það á unglingsárum hvernig líkami sinn virkar kynferðislega og því 

má segja að transfólk gangi aftur í gegnum unglingsárin eftir að það hefur farið í gegnum 

kynleiðréttandi aðgerð (Brown og Rounsley, 2003). 

Það getur reynst transfólki erfitt að segja sínum nánustu frá kynleiðréttingarferlinu. 

Getur það reynst þrautinni þyngri að upplifa höfnun frá fjölskyldu sinni og þá einna helst 

frá foreldrum sínum. Flestir geta fundið nýja vinnu og geta stofnað til nýrra 

vinasambanda en þeir geta ekki skipt út foreldrum sínum. Samt sem áður er það 

mikilvægt fyrir transfólk að segja sínum nánust frá að þau séu trans þó þau eigi hættu á 

að vera hafnað af fjölskyldu sinni (Brown og Rounsley, 2003). 

Whittle og fleiri komust að því í rannsókn sinni (2007) að transfólk upplifi ýmis 

vandamál í sínu nærumhverfi. Kom í ljós að 45% transfólks missti tengsl við fjölskyldu 

sína vegna þess hver þau voru. 37% transfólk upplifði útilokun frá viðburðum á vegum 

stórfjölskyldunnar eða algjör útilokun frá fjölskyldumeðlim. Einnig upplifðu 20% 

transfólks útilokun frá sínu nærumhverfi og nágrenni eftir að þau hófu 

kynleiðréttingarferlið. Því er talið mikilvægt að fjölskylda transfólks fái nákvæmar 

upplýsingar hvað kynleiðréttingarferlið hefur í för með sér. Einnig er talið mikilvægt að 

fjölskyldur transfólks hitti hvort annað til að deila reynslu sinni og fá upplýsingar um hin 

ýmsu mál sem tengjast kynleiðréttingarferlinu (Whittle 2007). 

Þegar transfólk fer að klæðast fötum af gagnstæðu kyni eða þegar þau hefja 

kynleiðréttingarferlið heima hjá sér eiga fjölskyldumeðlimir oft erfitt með að skilja 

ástæðuna eða þá að sætta sig við það. Fjölskyldumeðlimir eiga það til að hafna 

ættingjum sínum sem eru trans en hættan við það er sú að transfólk getur misst tengsl 

sín við fjölskyldu sína. 45% transfólk upplifði það að samskipti sín við fjölskyldumeðlimi 

urðu verri við það að fara að klæðast fötum af gagnstæðu kyni eða við 



29 

kynleiðréttingarferlið. Einnig kom í ljós að samskipti 36% transfólks við ákveðin 

fjölskyldumeðlim urðu að engu við breytingarnar (Whittle 2007). 

Algengara er að transmenn upplifi stuðning og samþykki frá sinni fjölskyldu en 

transkonur. Ástæðan gæti verið sú að foreldrar hafa minni þolinmæði gagnvart því að 

sonur þeirra fari að klæðast kvenmansfötum en að dóttir þeirra gangi í buxum (Whittle 

2007). 

Fyrir transfólk sem er ekki lengur þátttakandi í lífi fjölskyldu sinnar eins og t.d. í 

brúðkaupum, skírn, afmælum útilokast það frá því sem lætur flestum líða vel, að vera 

partur af einhverju sem veitir vellíðan (Whittle 2007). 

Þegar það kemur að sambúð transfólks þá upplifir það andlegt ofbeldi á sínu heimil 

sem er öðruvísi en aðrir minnihlutahópar upplifa. Ástæðan er sögð vera sú að þegar 

maki sem er trans fer að hefja kynleiðréttingarferlið þá um leið verður t.d. makinn ekki 

lengur eiginmaður heldur eiginkona. Við þetta brotnar sambandið oft auðveldlega niður 

(Whittle 2007). 

5.2 Transfólk og ýmsar birtingamyndir ofbeldis 

Transfólk verður því miður oft fyrir hatursglæpum en að baki þeim liggja fordómar og 

fjandskapur þess sem hann fremur í garð ákveðin einkenni þess einstaklings sem verður 

fyrir glæpnum. Í sumum Evrópusambandslöndum eru hatursglæpir bannaðir samkvæmt 

lagasetningu. Það er mikið mannréttindamál fyrir transfólk að eiga rétt á að lifa öruggu 

lífi og vera laus við ofbeldi og útskúfun. Talið er að einstaklingar innan einstakra 

minnihlutahópa, eins og t.d. transfólk, séu í meiri hættu en aðrir að verða fyrir 

hatursglæpum (L. Turner, Whittle og Combs, 2009). 

Transfælni (e. transphobia) er hugtak sem notað er um þá einstaklinga sem finna til 

andúðar gagnvart þeim sem uppfylla ekki væntingar samfélagsins um kynferði. 

Transfælni er ekki bara óraunhæf hræðsla við transfólk heldur nær hún einnig utan um 

klæðskiptinga, kvenlega karla og karlmannslegar konur. Transfælni snýst því um 

kynhlutverk og kynferðisvitund frekar en kynhneigð (Nagoshi o.fl., 2008). 

Segja má að ein af þekktustu sögum transfólks sé sagan um Brandon Teena. 

Brandon var í raun líffræðileg kona sem var skírð Teena Brandon og klæddi sig og hagaði 

sér sem karl. Að lokum komst upp um rétt kyn Brandons og var honum nauðgað og loks 

myrtur af tveimur karlmönnum. Málið fékk mikla umfjöllun á sínum tíma og fær hana en 

þar sem fjöldi greina og bóka hafa verið skrifaðar ásamt því að heimildarmynd og leikin 

mynd hafa verið gerðar um sögu Brandons. (Sloop, 2000). 

Ef skoðuð eru gögn um ofbeldi gagnvart transfólki í Bandaríkjunum kemur í ljós að 

transfólk upplifir gjarnan andlegt og kynferðislegt ofbeldi af hálfu ókunnugra. Þetta eru 

ekki endilega einstök tilfelli heldur eiga þau sér oft stað í gegnum allt líf transfólks. 

Transfólk verður ekki einungis fyrir ofbeldi af höndum ókunnugra heldur á það sér 

iðulega stað af hendi fólks sem það þekkir og á eigin heimilum (Stotzer, 2009). 

Rannsókn var gerð innan Evrópusambandsins varðandi hatursglæpi tengda 

transfælni og kom í ljós að transfólk væri allt að þrisvar sinnum líklegra að verða fyrir 

atvikum tengdum hatri en samkynhneigt fólk. Gögn voru tekin saman varðandi fjölda 

fórnarlamba morða á einu ári og kom í ljós að í hverjum mánuði væru tvö tilfelli á 

mánuði þar sem transeinstaklingur hafði verið myrtur (L. Turner o.fl., 2009). 

6 Samantekt 

Ekki er svo langt síðan að fólk varð meðvitaðra um að til væri fólk sem fæðist í röngum 

líkama og því í skjön við það kyn sem því var úthlutað við fæðingu. Þó að þessi hópur 

hafi ekki látið mikið á sér bera hér áður fyrr þá hafa þeir alltaf tilheyrt okkar samfélagi. 

Ástæður fyrir því að transfólk hefur ekki mikið látið á sér bera eru ýmsar og þá helst má 

nefna fordóma, ofbeldi og ýmsa mismun sem transfólk verður fyrir, jafnvel daglega. 

Meiri hluti samfélagsins klíndi á transfólk ýmsum hugtökum sem áttu illa við og ólu á 

fordómum. Það er því ljóst að hin hefðbundnu tvö kyn, karl- og kvenkyn, á undir högg að 

sækja. Sumir upplifa það jafnvel sem árás á grundvallarstoðir samfélagsins enda hafa 

fáir reynt að breyta þessu ríkjandi formi. Þeir sem skera sig því úr ríkjandi gildum líða oft 

fyrir það þar sem þeir upplifa fordóma, mismunun og geta jafnvel orðið fyrir ofbeldi eða 

verið myrt fyrir það eitt að vera það sjálft. Samfélagið virðist ekki vera orðið tilbúið til 

þess að samþykkja þessa flóru sem er þó ekki eitthvað nýlegt fyrirbæri. 

Segja má að jákvæð þróun hafi orðið í málefnum transfólk á Íslandi á síðustu árum 

með nýjum lögum um réttarstöðu einstaklinga með kynáttunarvanda sem voru 

samþykkt á Alþingi 25. Júní 2012. Ekki eru allir á eitt sáttir við lögin en segja má að þau 

séu skref í þá átt að styrkja réttarstöðu þessa hóps og auka sýnileika hans og 

viðurkenningu í samfélaginu. Í lögunum er lagður grunnur að grundvallarmannréttindum 

svo sem friðhelgi einkalífs og bann við mismunun og bent á að virða eigi réttindi 

transfólks. 

En lögin eru ekki hafin yfir gagnrýni. Bent er á að samkvæmt lögunum er of mikil 

áhersla lögð á að sjúkdómsvæða transfólk, að það sé haldið geðsjúkdómi og þurfi að 

viðurkenna það til þess að fá samþykki fyrir kynleiðréttandi aðgerð. þegar farið er yfir 

lög um réttarstöðu einstaklinga með kynáttunarvanda kemur fram að ekki er talið 

tímabært að taka afstöðu á endurskoðun á sjúkdómsgreiningu á kynáttunarvanda. 

Ástæðan er sú að mikilvægt sé að einstaklingur með kynáttunarvanda sé með 

sjúkdómsgreininguna þar sem íslenska velferðarkerfið byggir þá greiningu á mati sínu til 

niðurgreiðslu á kynleiðréttingarferlinu. Er bent á að ef kynáttunarvandi verði ekki lengur 

skilgreindur sem sjúkdómur þá njóti transfólk ekki viðeigandi rétt til heilbrigðisþjónustu. 

Hægt væri þó að skilgreina kynáttunarvanda innan annara greina læknisfræðinnar svo 

að einstaklingar með kynáttunarvanda geti fengið þá þjónustu sem þeir þurfa 

niðurgreidda. 

Á Íslandi eru lagasetningar ekki langt á veg komnar en eru samt sem áður 

framarlega þegar litið er til annara Evrópulanda. Þó að lagaleg staða transfólks sé 

nokkuð góð þá er lítið vitað um félagslega stöðu þeirra hér á landi en samkvæmt 

rannsóknum erlendis hefur komið í ljós að transfólk glímir við fordóma, ofbeldi, 

útskúfun og mismunum frá fjölskyldu og samfélaginu. Gera má ráð fyrir að þetta eigi sér 

líka stað hér á landi. 

En með aukinni fræðslu, betri lagasetningu og jafnvel með því að afsjúkdómsvæða 

hugtakið mætti taka á þeim fordómum sem transfólk verður fyrir daglega. Hafa skal í 

huga að þó að lagasetningar séu framarlega hér á landi miðað við mörg önnur lönd í 

Evrópu þá verður það að teljast líklegt að transfólk verði fyrir aðkasti.  

Vonandi mun þetta innlegg í umræðuna verða til þess að auka skilning á stöðu 

transfólks hér á landi og að einstaklingar geti betur gert sér grein fyrir hvað felur í sér að 

fara í gegnum kynleiðréttingarferli.  

